
༄༅། །བཅོམ་ལྡན་འདས་སྨན་གྱི་བླ་བཻཌཱུརྱ་འོད་ཀྱི་རྒྱལ་པོའི་སྒྲུབ་ཐབས་
དུག་གསུམ་གཅོང་ནད་ཀུན་སེལ་དང༌། དེ་ཡི་སྒོ་ནས་

སྨན་སྒྲུབ་བྱ་ཚུལ་བཅས་བཞུགས་སོ། །



ག
ཅ

༄༅། །ན་མོ་གུ་རུ་བྷཻ་ཥཛྱཻ། འདིར་སྨན་བླའི་ཆོ་ག་འཁྱེར་བདེ་འགོད་པ་ལ། གཙང་ཞིང་ཡིད་དུ་འངོ་བའི་

གནས་སུ་སྐུ་གསུང་ཐུགས་ཀྱི་རྟེན་བཀྲམ། མཆོད་པ་ཅི་འབྱོར་བ་བཤམས་ཏེ་དགེ་སེམས་ཁྱད་པར་ཅན་གྱི་ངང་ནས་

སྐྱབས་འགྲོ་སེམས་བསྐྱེད་རྒྱུད་དང་འདྲེས་ངེས་པ་བྱ། དེ་ཡང་ངག་འདོན་དུ། སངས་རྒྱས་ཆོས་དང་ཚོགས་

ཀྱི་མཆོག་རྣམས་ལ། །བྱང་ཆུབ་བར་དུ་བདག་ནི་སྐྱབས་སུ་མཆི། །བདག་གིས་སྦྱིན་

༄༅། །སོགས་བགྱིས་པ་འདི་དག་གིས། །འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག ། ཅེས་སྐྱབས་

སེམས་དང༌། སེམས་ཅན་ཐམས་ཅད་བདེ་བ་དང་བདེ་བའི་རྒྱུ་དང་ལྡན་པར་གྱུར་ཅིག །སྡུག་བསྔལ་དང་སྡུག་

བསྔལ་གྱི་རྒྱུ་དང་བྲལ་བར་གྱུར་ཅིག །སྡུག་བསྔལ་མེད་པའི་བདེ་བ་དང་མི་འབྲལ་བར་གྱུར་ཅིག །ཉེ་རིང་

ཆགས་སྡང་གཉིས་དང་བྲལ་བའི་བཏང་སྙོམས་ལ་གནས་པར་གྱུར་ཅིག ། ཅེས་ཚད་མེད་བཞི་བསྒོམས། དེ་ནས་མཆོད་

པ་རྣམས། ཨོཾ་བཛྲ་ཨ་མྲ໏་ཏ་ཧཱུཾ་ཕཊ་ ཀྱིས་བསངས། ཨོཾ་སྭ་བྷཱ་ཝ་ཤུདྡྷཿསརྦ་དྷརྨཱཿསྭ་བྷཱ་ཝ་ཤུདྡྷོ྅་ཧཾ། སྟོང་པ་ཉིད་དུ་

གྱུར། སྟོང་པའི་ངང་ལས་ཨོཾ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བའི་ནང་དུ་ཨོཾ་ལས་མཆོད་རྫས་རྣམས་

དྭངས་ཤིང་ཐོགས་པ་མེད་པ་ནམ་མཁའ་དང་མཉམ་པར་གྱུར། ཨོཾ་བཛྲ་ཨརྒྷཾ་ ནས། ཤཔྟ འི་སྭཱཧཱའི་བར་བརྗོད་དེ་

བྱིན་གྱིས་བརླབས། ཨོཾ་སྭ་བྷཱ་ཝ་྾྾། སྟོང་པ་ཉིད་དུ་གྱུར། སྟོང་པའི་ངང་ལས་པཾ་ལས་པདྨ་དང་ཨ་ལས་ཟླ་བའི་

དཀྱིལ་འཁོར་གྱི་སྟེང་དུ་རང་གི་སེམས་ཉིད་ཧཱུཾ་ཡིག་སྔོན་པོ་ལས་འོད་ཟེར་འཕྲོས་འཕགས་པ་མཆོད། 

སེམས་ཅན་གྱི་དོན་བྱས། ཚུར་འདུས་ཡོངས་སུ་གྱུར་པ་ལས་རང་ཉིད་བཅོམ་ལྡན་འདས་སྨན་པའི་རྒྱལ་པོ་

༄༅། །སྐུ་མདོག་སྔོན་པོ་ཞལ་གཅིག་ཕྱག་གཉིས་པ། གཡས་མཆོག་སྦྱིན་གྱི་ཕྱག་རྒྱས་ནད་རིགས་བཞི་

བརྒྱ་རྩ་བཞིའི་གཉེན་པོ་ཨ་རུ་ར་རྣམ་པར་རྒྱལ་བ་འཛིན་ཅིང༌། གཡོན་མཉམ་བཞག་གི་སྟེང་དུ་འཆི་མེད་

ཚེ་ཡི་བདུད་རྩིས་གང་བའི་ལྷུང་བཟེད་བསྣམས་པ། སྐུ་ལ་ཆོས་གོས་རྣམ་གསུམ་ངུར་སྨྲིག་གི་མདོག་ཅན་

གསོལ་ཞིང༌། མཚན་དང་དཔེ་བྱད་ཀྱིས་སྤྲས་པ། ཞབས་རྡོ་རྗེ་སྐྱིལ་ཀྲུང་གིས་བཞུགས་པའི་སྤྱི་བོར་ཨོཾ། 

མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ས་བོན་ལས་འོད་ཟེར་འཕྲོས་པས་ཕྱོགས་བཅུའི་དེ་བཞིན་



6

གཤེགས་པ་ཐམས་ཅད་སངས་རྒྱས་སྨན་གྱི་བླའི་རྣམ་པར་ཨོཾ་བཛྲ་ས་མཱ་ཛཿ ཛཿཧཱུཾ་བཾ་ཧོཿ གཉིས་སུ་མེད་

པར་བསྟིམ། སླར་ཡང་ཐུགས་ཀའི་ས་བོན་ལས་འདོ་ཟེར་འཕྲོས། དབང་གི་ལྷ་རིགས་ལྔ་འཁོར་དང་བཅས་

པ་ཨོཾ་བཛྲ་ས་མཱ་ཛཿ དེ་བཞིན་གཤེགས་པ་ཐམས་ཅད་ཀྱིས་བདག་ལ་མངོན་པར་དབང་བསྐུར་དུ་གསོལ། 

ཞེས་གསོལ་བ་བཏབ་པས། ཨོཾ་བཛྲ་བྷ་ཝ་ཨ་བྷི་ཥིཉྩ་ཧཱུཾ་ཞེས་གསུངས་ཤིང་བུམ་པའི་ཆུས་སྤྱི་བོ་ནས་དབང་

བསྐུར། སྐུ་གང༌། དྲི་མ་དག །ཆུའི་ལྷག་མ་ཡར་ལུད་པ་ལས་གཙོ་བོ་ལ་མི་བསྐྱོད་པས་དབུ་བརྒྱན་པར་གྱུར། 

༄༅། །ཨོཾ་སརྦ་ཏ་ཐཱ་ག་ཏ་བྷཻ་ཥཛྱཻ་གུ་རུ་བཌཱཻུརྱ་པྲ་བྷ་རཱ་ཛ་ཡ་ས་པ་རི་ཝ་ར་ཨརྒྷཾ་ ནས། ཤཔྟ་སྭཱཧཱ་ བར་གྱིས་

མཆོད། ཐུགས་རྗེ་ཀུན་ལ་སྙོམས་པའི་བཅོམ་ལྡན་འདས། །མཚན་ཙམ་ཐོས་པས་ངན་འགྲོའི་སྡུག་བསྔལ་

སེལ། །དུག་གསུམ་ནད་སེལ་སངས་རྒྱས་སྨན་གྱི་བླ། །བཌཱཻུརྱ་ཡི་འདོ་ལ་ཕྱག་འཚལ་ལོ། ། ཞེས་བསྟོད། བཟླས་

པ་བྱ་བ་ནི། རང་གི་ཐུགས་ཀར་ཟླ་བའི་སྟེང་དུ་ས་བོན་གྱི་མཐར་སྔགས་ཀྱིས་བསྐོར་བ་ལས་འོད་ཟེར་འཕྲོས། 

འཕགས་པ་མཆོད། སེམས་ཅན་གྱི་དོན་བྱས། སངས་རྒྱས་བྱང་སེམས་ཀྱི་ཐུགས་རྗེ་བྱིན་རླབས་ནུས་མཐུ་

ཐམས་ཅད་འོད་ཟེར་གྱི་རྣམ་པར་སྤྱན་དྲངས་ཏེ་རང་ལ་ཐིམ་པར་གྱུར། ཏདྱ་ཐཱ། ཨོཾ་བྷཻ་ཥཛྱེ་བྷཻ་ཥ་ཛྱཻ། མཧཱ་

བྷཻ་ཥཛྱཻ་བྷཻ་ཥཛྱཻ། རཱ་ཛཱ་ས་མུད་ག་ཏེ་སྭཱཧཱ། སྔགས་གསུམ་ཅི་ནུས་བཟླས་པའི་མཐར། ཨོཾ་སརྦ་ཏ་ཐཱ་ག་ཏ་བྷཻ་ཥཛྱཻ་གུ་

རུ་བཻཌཱུརྱ་པྲ་བྷ་རཱ་ཛ་ཡ་ས་པ་རི་ཝ་ར་ཨརྒྷཾ་པྲ་ཏཱིཙྪ་ཧཱུཾ་སྭཱ་ཧཱ། ཞེས་པ་ནས། ཤཔྟ་པྲ་ཏཱིཙྪ་ཧཱུཾ་སྭཱ་ཧཱ། བར་གྱིས་

མཆོད། ཐུགས་རྗེ་ཀུན་ལ་྾། མཚན་ཙམ་ཐོས་པས་ངན་འགྲོའི་྾། དུག་གསུམ་ནད་སེལ་྾། བཻཌཱུརྱ་྾། དགེ་

བ་འདི་ཡིས་མྱུར་དུ་བདག །སངས་རྒྱས་སྨན་བླ་འགྲུབ་གྱུར་ནས། །འགྲོ་བ་གཅིག་ཀྱང་མ་ལུས་པ། །དེ་ཡི་

༄༅། །ས་ལ་འགོད་པར་ཤོག ། ཅེས་སོགས་སྨོན་ལམ་འདེབས།   ༈ སྨན་སྒྲུབ་ནི། སྨན་རྣམས་སྟེགས་གཙང་མར་བཀོད་དེ་

མདུན་དུ་མཆོད་པ་དང༌། གཏོར་མ་དཀར་གཏོར་པད་འདབ་ཅན་བཅས་བསྒྲིགས། དེ་ནས་མཆོད་པ་རྣམས། ཨོཾ་བཛྲ་ཨ་མྲ໏་ཏ་ཧཱུཾ་ཕཊ། 

ཀྱིས་བསངས། ཨོཾ་སྭ་བྷཱ་ཝ་ཤུདྡྷཿསརྦ་དྷརྨཱཿསྭ་བྷཱ་ཝ་ཤུདྡྷོ྅་ཧཾ།  སྟོང་པ་ཉིད་དུ་གྱུར། སྟོང་པའི་ངང་ལས་ཨོཾ་ལས་

རིན་པོ་ཆེའི་སྣོད་ཀྱི་ནང་དུ་ཨོཾ་ལས་མཆོད་རྫས་རྣམས་དྭངས་ཤིང་ཐོགས་པ་མེད་པ་ནམ་མཁའ་དང་མཉམ་

པར་གྱུར། ཨོཾ་བཛྲ་ཨརྒྷཾ་ཨཱཿཧཱུཾ་སྭཱཧཱ། ནས། ཤཔྟ་ཨཱཿཧཱུཾ་སྭཱ་ཧཱ། བརྗོད་དེ་བྱིན་གྱིས་བརླབས། ཨོཾ་སྭ་བྷཱ་ཝ་ཤུདྡྷཿསརྦ་

དྷརྨཱཿསྭ་བྷཱ་ཝ་ཤུདྡྷོ྅་ཧཾ། སྨན་རྣམས་སྟོང་པ་ཉིད་དུ་གྱུར། སྟོང་པའི་ངང་ལས་པཾ་ལས་པདྨ་དང་ཨ་ལས་ཟླ་བའི་

དཀྱིལ་འཁོར་གྱི་སྟེང་དུ་ཧཱུཾ་ཡིག་སྔོན་པོ་ལས་འདོ་ཟེར་འཕྲོས་འཕགས་པ་མཆོད། སེམས་ཅན་གྱི་དོན་བྱས། 

ཚུར་འདུས་ཡོངས་སུ་གྱུར་པ་ལས་བཅོམ་ལྡན་འདས་སྨན་པའི་རྒྱལ་པོ་སྐུ་མདོག་སྔོན་པོ་ཞལ་གཅིག་ཕྱག་

གཉིས་པ་གཡས་མཆོག་སྦྱིན་གྱི་ཕྱག་རྒྱས་ནད་རིགས་བཞི་བརྒྱ་རྩ་བཞིའི་གཉེན་པོ་ཨ་རུ་ར་རྣམ་པར་རྒྱལ་

བ་འཛིན་ཅིང༌། གཡོན་མཉམ་བཞག་གི་སྟེང་དུ་འཆི་མེད་ཚེ་ཡི་བདུད་རྩིས་གང་བའི་ལྷུང་བཟེད་བསྣམས་པ། 



དྲུ
ག 11

༄༅། །སྐུ་ལ་ཆོས་གོས་རྣམ་གསུམ་ངུར་སྨྲིག་གི་མདོག་ཅན་གསོལ་ཞིང་མཚན་དང་དཔེ་བྱད་ཀྱིས་སྤྲས་

པ། ཞབས་རྡོ་རྗེ་སྐྱིལ་ཀྲུང་གིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿ། ཐུགས་ཀར་ཧཱུཾ། ཐུགས་ཀའི་

ས་བོན་ལས་འདོ་ཟེར་འཕྲོས་པས་ཕྱོགས་བཅུའི་དེ་བཞིན་གཤེགས་པ་ཐམས་ཅད་སངས་རྒྱས་སྨན་གྱི་བླའི་

རྣམ་པར་ཨོཾ་བཛྲ་ས་མཱ་ཛཿ ཛཿཧཱུཾ་བཾ་ཧོ་གཉིས་སུ་མེད་པར་བསྟིམ། སླར་ཡང་ཐུགས་ཀའི་ས་བོན་ལས་འདོ་

ཟེར་འཕྲོས། དབང་གི་ལྷ་རིགས་ལྔ་འཁོར་དང་བཅས་པ་ཨོཾ་བཛྲ་ས་མཱ་ཛཿ དེ་བཞིན་གཤེགས་པ་ཐམས་ཅད་

ཀྱིས་མངོན་པར་དབང་བསྐུར་དུ་གསོལ་ཞེས་གསོལ་བ་བཏབ་པས། ཨོཾ་བཛྲ་བྷ་ཝ་ཨ་བྷི་ཥིཉྩ་ཧཱུཾ། ཞེས་

གསུངས་ཤིང་བུམ་པའི་ཆུས་སྤྱི་བོ་ནས་དབང་བསྐུར་སྐུ་གང་དྲི་མ་དག་ཆུ་ཡི་ལྷག་མ་ཡར་ལུད་པ་ལས་གཙོ་

བོ་ལ་མི་བསྐྱོད་པས་དབུ་བརྒྱན་པར་གྱུར། ཨོཾ་སརྦ་ཏ་ཐཱ་ག་ཏ་བྷཻ་ཥཛྱཻ་གུ་རུ་བཻཌཱུརྱ་པྲ་བྷ་རཱ་ཛཱ་ས་པ་རི་ཝ་

ར་ཨརྒྷཾ་ ནས་ཤཔྟ་པྲ་ཏཱིཙྪ་ཧཱུཾ་སྭཱཧཱ། བར་གྱིས་མཆོད། ཐུགས་རྗེ་ཀུན་ལ་སྙོམས་པའི་བཅོམ་ལྡན་འདས། །མཚན་

ཙམ་ཐོས་པས་ངན་འགྲོའི་སྡུག་བསྔལ་སེལ། །དུག་གསུམ་ནད་སེལ་སངས་རྒྱས་སྨན་གྱི་བླ། །བཻཌཱུརྱ་ཡི་



བ
དུ
ན
། 13

༄༅། །འོད་ལ་ཕྱག་འཚལ་ལོ། ། ཞེས་བསྟོད། བཟླས་པ་བྱ་བ་ནི། རང་དང་མདུན་བསྐྱེད་ཀྱི་ཐུགས་ཀར་ཟླ་བའི་

སྟེང་དུ་ས་བོན་གྱི་མཐར་སྔགས་ཕྲེང་གིས་བསྐོར་བ་ལས་འོད་ཟེར་འཕྲོས། རིགས་དྲུག་གི་གནས་རྣམས་

སུ་སོང་ནས་འབྱུང་འཁྲུགས་ནད་ཀྱིས་གདུང་བ་སོགས་ཞི་བར་བྱས། འོད་ཟེར་གྱི་སྣེ་ལས་མཆོད་རྫས་

དཔག་ཏུ་མེད་པ་སྤྲོས་ཏེ་ཕྱོགས་བཅུའི་རྒྱལ་བ་སྲས་བཅས་མཉེས་པར་བྱས་ནས་དེ་དག་གི་བྱིན་རླབས་

ནུས་མཐུ་ཐམས་ཅད་དང༌། གཞན་ཡང་འབྱུང་བ་ལྔ་ཡི་བཅུད། རྩི་ཤིང་མེ་ཏོག་འབྲས་བུའི་རོ་ནུས་ཕུན་

སུམ་ཚོགས་པ་རྣམས་བསྡུས་ཏེ་སྨན་རྫས་སྨན་གྱི་བླ་མར་གསལ་བ་ལ་ཐིམ་པས་གཟི་བྱིན་རྒྱས་པར་གྱུར། 

ཏདྱཐཱ། ཨོཾ་བྷཻ་ཥཛྱཻ་བྷཻ་ཥཛྱཻ་མཧཱ་བྷཻ་ཥཛྱཻ་བྷཻ་ཥཛྱཻ་རཱ་ཛཱ་ས་མུདྒ་ཏེ་སྭཱཧཱ། ཞེས་ཉེ་སྙིང་དང༌། ཨོཾ་ན་མོ་བྷ་ག་ཝ་ཏེ་

བྷཻ་ཥཛྱཻ་གུ་རུ་བཌཱཻུརྱ་པྲ་བྷ་རཱ་ཛ་ཡ། ཏ་ཐཱ་ག་ཏ་ཡ། ཨརྷ་ཏེ། སམྱཀྶཾ་བུདྡྷ། ཏདྱ་ཐཱ། ཨོཾ་བྷཻ་ཥཛྱཻ་བྷཻ་ཥཛྱཻ་མཧཱ་

བྷཻ་ཥཛྱཻ་བྷཻ་ཥཛྱཻ་རཱ་ཛཱ་ས་མུདྒ་ཏེ་སྭཱ་ཧཱ། ཞེས་དང༌། རྒྱས་པར་སྤྲོ་ན་གཟུངས་རིང་ཡང་འདོན། གཟུངས་རྣམས་ཅི་འགྲུབ་དང༌། ཨོཾ་

ཡེ་དྷརྨཱ་ཧེ་ཏུ་པྲ་བྷ་ཝཱ་ཧེ་ཏུནྟེ་ཥནྟ་ཐཱ་ག་ཏོ་ཧྱ་ཝ་དཏ། ཏེ་ཥཱཉྩ་ཡོ་ནི་རོདྷ་ཨེ་ཝཾ་བཱ་དི་མཧཱ་ཤྲ་མ་ཎ་ཡེ་སྭཱཧཱ།  



བ
རྒྱ

ད
། 15

༄༅། །ལན་གསུམ་བཟླའ།ོ །དེ་ནས་མཆོད་གཏོར་བྱིན་རླབས་བྱ་བ་ནི། ཨོཾ་བཛྲ་ཨ་མྲ໏་ཏས་བསངས། སྭ་བྷཱ་ཝས་སྦྱངས། སྟོང་

པ་ཉིད་དུ་གྱུར། སྟོང་པའི་ངང་ལས་ཨོཾ་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བའི་ནང་དུ་ཨོཾ་ལས་མཆོད་

གཏོར་རྣམས་དྭངས་ཤིང་ཐོགས་པ་མེད་པ་ནམ་མཁའ་དང་མཉམ་པར་གྱུར། ཨོཾ་སརྦ་ཏ་ཐཱ་ག་ཏ་བྷཻ་ཥཛྱཻ་ཨ་

ཀཱ་རོ་མུ་ཁཾ་སརྦ་དྷརྨཱ་ཎ་ཨཱ་དྱ་ནུཏྤནྣཏྭད་ཨོཾ་ཨཱཿཧཱུཾ་ཕཊ་སྭཱཧཱ། ལན་བདུན་གྱིས་གཏོར་མ་དབུལ། གོང་བཞིན་མཆོད་བསྟོད་

བྱ། འདོད་གསོལ་ནི། བཅོམ་ལྡན་འདས་སྨན་གྱི་བླ་མས་བདག་སོགས་སེམས་ཅན་ཐམས་ཅད་ཀྱི་ནད་གདོན་

སྡིག་སྒྲིབ་ཐམས་ཅད་བྱང་ཞིང་དག་པར་མཛད་དུ་གསོལ། ཚེ་དང་བསོད་ནམས་ལུང་རྟོགས་ཀྱི་ཡོན་ཏན་

ཐམས་ཅད་འཕེལ་ཤིང་རྒྱས་པར་མཛད་དུ་གསོལ། ཇི་ལྟར་སྔོན་གྱི་སྨོན་ལམ་ཆེན་པོ་བཅུ་གཉིས་ཀྱི་འབྲས་

བུ་རྣམས་བདག་སོགས་ལ་མངོན་དུ་འགྱུར་བར་མཛད་དུ་གསོལ། ཞེས་གསོལ་བ་བཏབ་པས་དགྱེས་བཞིན་

དུ་འོད་དུ་ཞུ་ནས་ན་བ་མེད་པ་སྨན་གྱི་བདུད་རྩི། འཆི་བ་མེད་པ་ཚེའི་བདུད་རྩི། ཟག་པ་མེད་པ་ཡེ་ཤེས་ཀྱི་

བདུད་རྩིའི་ངོ་བོ། རྣམ་པ་སྨན་རྫས་སོ་སོའི་རྣམ་པར་གྱུར། དགེ་བ་འདི་ཡིས་བདག་སོགས་འགྲོ་བ་

༄༅། །ཀུན། །གནས་སྐབས་རྒ་ནད་རྒུད་པ་ཀུན་ལས་གྲོལ། །མཐར་ཐུག་དུག་གསུམ་གཅོང་ནད་ཀུན་

བཅོམ་པའི། །སྨན་པའི་རྒྱལ་པོའི་གོ་འཕང་མྱུར་ཐོབ་ཤོག ། ཅེས་པ་འདི་ཡང་འཚོ་བྱེད་བསོད་ནམས་དཔལ་ལྡན་གྱིས་

རྟེན་བཅས་ཇི་ལྟར་བསྐུལ་བ་ལྟར་སེར་ལྷོ་ཆོས་ལྡན་སྤྲུལ་མིང་པས་ཕྱི་ལོ་ ༡༩༩༢ ལོར་བྲིས་པ་དགེ་ལེགས་སུ་གྱུར་ཅིག། །།



དཔེ་སྐྲུན་བདག་དབང་། ལས་གཞི་འདི་ནི་ Awakening Vajra དང་དེའི་འགན་འཛིན་མཁན་རིན་པོ་ཆེ་དགེ་བཤེས་རྒྱལ་མཚན་ཀུན་དགའ་མཆོག་གི་ལམ་སྟོན་ལ་བརྟེན་ནས་ཨ་རིའི་དཔེ་སྐྲུན་བདག་

དབང་ཁྲིམས་ལུགས་འོག་ནས་སྤེལ་བ་ཞིག་ཡིན་པས། ཁྲིམས་ལུགས་འདི་ཉིད་འཛམ་གླིང་ཡུལ་གྲུ་གང་སར་ལག་བསྟར་བྱེད་ཆོག །ལས་གཞི་འདིའི་ཆ་ཤས་ཙམ་ཡང་དྲ་ཐོག་འདི་ནས་སྐད་ཡིག་གཞན་གྱི་ནང་

དུ་བརྒྱུད་འགོད་བྱེད་པ་དང་། ཡང་ན། e-book སོགས་གློག་རྡུལ་འཕྲུལ་ཆས་གཞན་སྤྱད་དེ་བརྒྱུད་གཏོང་བྱེད་མི་རུང་། འོན་ཀྱང་། འདི་གའི་ཆོས་ཚོགས་ཀྱི་འགན་འཛིན་ནམ་དེའི་ཁྲིམས་མཐུན་སྐུ་ཚབ་ཀྱིས་

གནང་བའི་ཡིག་ཐོག་གི་ཆོག་མཆན་ཡོད་ན། དཔར་སྐྲུན་དང་། པར་སློག་རྒྱབ་པ་དང་། སྒྲ་འཇུག་བྱེད་པ་སོགས་དྲ་མཛོད་འདི་ནས་གནས་ཚུལ་གཞན་མཁོ་སྤྲོད་བྱེད་པ་ལ་བཀག་སྡོམ་ཅི་ཡང་མེད། པར་དབང་

